
INGURUMENARI BURUZKO BI FILM DATORREN 

ASTELEHENEAN, HILAK 20, GIZA ESKUBIDEEN ZINEMALDIAN

Bihar, apirilak 20, Donostiako Giza Eskubideen XIII. Zinemaldiaren jardunaldia ingurumenari lotutako gaiei eskainiko zaie. A Dangerous Game (2014) eta Drill Baby Drill (2013) film luzeak emango dira.

A Dangerous Game 

Aurreneko filma 16:30ean emango da. Anthony Baxter zuzendari dela, hamabi sari baino gehiago eskuratu zituen bere You’ve Been Trumped dokumentalaren jarraipena da. Lehen film honetan Baxterrek lur batzuen jabe eskoziarren talde bat burutzen ari zen borrokaren jarraipena egin zuen zenbait hilabetez. Bertan, Donald Trump-en enpresa batek haien lurretan golf-zelai pare bat eta oporretako gune bat ez eraikitzeko ahaleginak egiten ari ziren. 

A Dangerous Game dokumentalean Dubrovnik (Kroazia) eta Estatu Batuak bezalako munduko hainbat leku bisitatzen ditu Baxterrek. Leku horietan planetarentzako oso kaltegarriak izango diren golf-zelaiak eta oporretako guneak eraiki dira edo eraikiko dira. 

Golfa gero eta zabalduagoa dagoen kirola den arren –ez da eliteentzako bakarrik–, golf zelaiak eraikitzeak, oro har, ingurumen inpaktu handia eragiten du; are gehiago, hirigintzako proiektu erraldoi bati lotua badago.

Horrela, hainbat ekologista-taldek golf-zelai bat eraikitzeak suposatzen duen monolaborantzak dibertsitate biologikoa suntsitzen duela, eta animalien eta hegaztien migrazio-korridoreak oztopatzen dituela salatu dute. Gainera, mundu guztiak ura eskura ez duen planeta batean, belarra ureztatzeko edo laku artifizialak sortzeko –batez ere zona lehorretan– behar den ur-kontsumo izugarriarekin arretaz ibili behar dela. Bestalde, lur zabalen mantentze-lana egiteko, lurpeko urak kutsa ditzaketen pestizidak eta ongarriak erabililtzen dira. 

Kasu askotan zelaien eraikuntza neurriz kanpoko hirigintza-operazio ez iraunkorrekin lotua dago. Zelaiak goi-mailako turismoa erakartzeko erabiltzen dira, haiek eraikitzeak paisaian eta ingurumenean duen eragina kontuan hartu gabe.
Drill Baby Drill

Drill Baby Drill lanean, berriz, azken urteetan mundu osoko albistegietan askotan albiste bihurtu den gai bat jorratzen da: Fracking-a 

Baina, zer da fracking edo haustura hidraulikoaren prozesua? Arbel-gasa –ezohiko gas bezala sailkatua– erauzteko erabiltzen den teknika bat da. Oso sakonean dauden arbel-geruzatan harrapatuta, teknika honen bitartez lur azpia zulatzen da, eta ondoren, zenbait etapatan, milaka tona ur, hondarrarekin eta gehigarri kimikoekin nahastuta, injektatzen da gasa askatzeko. Praktika honen erabileraren inguruko eztabaida mahai gainean dago, eta elkarte ekologista asko honen aurka agertu dira.

Ukrainiako mugatik hurbil dagoen Polonia ekialdeko herri txiki bateko biztanleek jakiten dute Chevron-ek –munduko laugarren energia-konpainia garrantzitsuena– bertan putzu bat eraiki nahi duela arbel-gasa erauzteko. Hasieran ez diote kasu handirik egiten, baina pixka bat ikertu ondoren jakiten dute putzua euren abeletxeetatik hurbil edukitzea arriskutsua izan daitekeela eta mobilitatzen hasten dira. Politikariengana eta gobernu-erakundeetara jotzen dute, baina ez dute erantzunik jasotzen. Chevronen makinak bertara iritsi direla ikusten dutenean, baserritarren matxinada hasten da. Jatorri poloniarreko Lech Kowalski dokumentalista estatubatuarra –D. O. A. (1980), East of Paradise (2005), Holy Field Holy War (2013)– bertan dago eta han gertatutakoa dokumental honetan kontatzen du.

Estatu Batuak gasaren “erauzketa-iraultzan” murgilduta daude. Europako herrialde batzuek erraldoi amerikarrak ezarritako eredua jarraitu nahi dute frackingaren teknika erabiliz ustezko “energiaindependentzia” lortzeko. Polonia horren sustatzaileetako bat izan da. Baina Euskal Herria ez da atzean geratu. Aurreratuak dauden bi prospekzio-proiektu Enara Handia           –nagusiki Araban kokatua badago ere, Burgos, Kantabria, Bizkaia eta Nafarroako lurrak ere barne hartzen ditu– eta Geminis –Bizkaiko Sopela eta Bermeo herrien artean– dira. Bestalde, Sustraia edo Landare proiektuek, besteak beste, Deba eta Urolako arroetan edota Goierriko bailaran ondorioak izan ditzakete. 

Hainbat gizarte-kolektibok eta ekologistek salatu dutenez praktika honen erabilerak lurpeko uren kutsaduraz gain, atmosferarena, soinu-kutsadura, berotegi-efektuko gasen emisioa (metanoa), lurrikarak eta paisaian kalteak eragiten ditu. Frantzia eta Bulgaria bezalako zenbait herrialdek praktika hau debekatu dute, baita New York bezalako hiriek ere.

Energia berriztagarriak, eta ekonomikoki, sozialki eta ingurumenari dagokionean iraunkorragoa izango den energia-eredu bat sustatu beharrean, gobernu askok lege-babesa ematen diete lurralderako oso kaltegarriak diren eta arrisku handiak dituzten baliabide fosilak erauzteko ekimenei. Hala, mota honetako industriak errazago ezartzeko helburuarekin, kaltetutako herriei eta herritarrei pizgarri ekonomikoak eskainiz oposizio soziala gailentzen ahalegintzen dira.
Filma amaitu ondoren, mahai-ingurua egingo da. Bertan, Estitxu Villamor Fracking Ez Gipuzkoa elkarteko ordezkariak eta Manu Gonzalez Cristina Eneako Iraunkortasunaren Behatokiko zuzendariak hartuko dute parte.

